
Volg Christus oor grense heen na verlore mense 

Fokustyd 2022: Week 2 : 4 – 9 Sept 
 

Tema: Watter grense moet ons deurbreek en hoe moet ons dit doen?  
 
Sondag se prediking uit Lukas 9 : 23 ev. :  
 
Christus is die ware lewe, gee jouself en jou hele lewe oor aan Hom! Dit is die 
eerste grens waaroor jy moet stap!  
 

Kom ons herinner mekaar eers weer aan die dinge wat ons voor moet bid in 

hierdie tyd:  

 

1. Dat ons gemotiveer en geaktiveer word om oor grense heen te gaan en die Here 

Jesus met vertroue te volg. 

2. Dat die Here ons harte vul met sy liefdevolle hart vir verlore mense. 

3. Dat die Here ons vrese vir grense verander in vertroue op Hom. 

4. Dat die Here ons oë oopmaak om verlore mense in ons persoonlike lewensruimte 

raak te sien. 

5. Dat ons hierdie verlore mense in gebed aan die Here begin opdra en bid dat Hy ons 

sal help om met hulle te praat. 

6. Dat ons die Heilige Gees leer vertroue om ons in die moment van gesprek te lei en 

te help. 

 

Oefen jouself om met Christus se oë na mense rondom en naby jou te kyk:  

  

Maak in die volgende vyf weke elke week vir jou ŉ lys van plekke en mense waar jy 

grense kon oorsteek.  

• Dink aan mense wat jy kon groet en skryf hulle name neer.  

• Dink aan mense voor wie jy ŉ kort getuienis kon aflê (bv. Die Here is goed vir my, 

die Here het uitkoms gegee, ek is so dankbaar teenoor die Here) en skryf hulle 

name/of die geleenthede neer.  

• Dink aan mense met wie jy die geleentheid gehad het om ŉ dieper gesprek mee 

te voer en skryf hulle name neer.  

• Dink aan mense wat jy al lankal ken maar nog nooit die moed gehad het om mee 

te gesels nie – skryf hulle name neer.  

Hou hierdie lys van name byderhand en kyk hoe baie mense en geleenthede daar 

slegs in vyf weke na vore kom waar ek my opdrag op een of ander wyse kon uitvoer. 

Bid dat die Here vir jou sulke geleenthede skep om te kan gesels. Begin bid vir die 

mense naby aan jou en met wie jy wil gesels. Bid dat die Here hulle harte en 

gesindheid voorberei. Bid dat die Here jou lei en help om juis met hulle in gesprek te 

kan tree.  



Hierdie week se Bybelstudie 

 

Maandag – 5 September 

Dagtema: Steek die grens van jou eie belange en besige lewe oor.  

 

Met Sondag se prediking in ons gedagtes, kom ons kyk na ander gedeeltes waar die 

Here ons lei om oor die grens van verkeerde prioriteite agter Hom aan te stap. 

 

Lees Romeine 12: 1 – 2 

Na ŉ diep en deeglike uiteensetting in Romeine 1 – 11 van God se reddende genade 

in en deur Jesus Christus, begin Paulus in hoofstuk 12 om die praktiese implikasies 

van hierdie verlossing uit te spel:  

 

1. Wat is volgens Paulus die heel eerste en belangrikste wat God van ons vra in 

antwoord op sy genade?  

2. Wat dink jy beteken dit prakties vir jou daaglikse lewe? Vir die wyse waarop jy 

na jou werk en jou tyd kyk?  Lees ook Kol. 3: 5 - 11  

3. Hoekom dink jy sou Paulus ons lewe as offer aan God kwalifiseer met “wat vir 

Hom aanneemlik is”? Lees Matteus 7: 21 – 23 

4. Hoe verander God ons lewe volgens Rom. 12: 2 sodat dit ŉ offerlewe kan word 

wat vir Hom aanneemlik is? Lees ook Kol. 3: 1 – 3. 

5. In hoe mate dink jy het jy al in jou denke, lewensdoelwitte en lewenswyse “aan 

hierdie wêreld gelykvormig” geword? 

6. Hoe sou die Here wou dat jy dit verander? 

   

 

Dinsdag – 6 September 

Dagtema:  Breek deur die grens van jou gemaksone.  

 

Lees Lukas 9: 57 – 62 

 

1. Kyk weer na vers 57 – 58. Wat wil Jesus ons hier leer oor die verskoning van 

ons gemaksone in die wyse waarop ons aan Hom gehoorsaam moet wees?  

2. Watter waarskuwing hou vers 62 in indien ons “aanhou omkyk na wat agter is”? 

3. Watter gemaksones sou jy in jou omstandighede kon identifiseer wat jou 

verhinder om te beweeg? 

4. Watter gemaksone het die ryk jongman verhinder om gered te word? Kyk in 

Lukas 18: 22 – 25? 

5. Wat is die “beloning” vir hulle wat bereid is om uit hulle gemaksone te beweeg 

deur aan Jesus gehoorsaam te wees? Kyk Lukas 18: 26 – 30 

6. Hoe het Jesus vir Petrus uit sy gemaksone gelei? Kyk in Matteus 14: 28 – 32.  

7. Kyk weer na Lukas 14: 32 – Watter kennis oor Jesus maak dit vir ons moontlik 

om oor die grense van ons gemaksone te loop?  



8. Hoe het God die dissipels in Handelinge 8: 1 – 3 uit hulle gemaksone van 

“Jerusalem” gedwing? En wat was die vrug daarvan? Kyk in Hand. 8: 4 -8. 

 

Woensdag – 7 September 

Dagtema: Loop met respek oor die grens van sg. “godsdiensvryheid”. 

 

Godsdiensvryheid is ŉ mensereg wat ŉ geweldige groot en belangrike plek in ons 

samelewing ingeneem het. Vanuit ŉ Bybelse en Christelike hoek ondersteun 

gelowiges natuurlik hierdie reg. Dit beskerm ons immers ook teen die misbruik van 

godsdienste in een of ander vorm.  

 

Maar ongelukkig het godsdiensvryheid ook die meganisme geword waarmee die 

samelewing die verkondiging van die Woord en die evangelie van Jesus Christus wil 

stilmaak. Gelowiges sou hiervolgens ook nou nie meer die “reg” hê om oor hulle geloof 

te getuig nie! Hierdie misbruik van die beginsel staan natuurlik direk in stryd met God 

se opdrag aan ons. Baie gelowiges is egter om hierdie rede bang om oor hulle geloof 

in God te getuig omdat dit sogenaamd “die godsdiens regte” van ander sou aantas.  

 

Lees Handelinge 17: 16 – 33 

1. Is weerstand teen die verkondiging van Christus iets nuut?  

2. Wat het Paulus volgens vers 16 ontstel en wat leer dit ons oor ons raaksien van 

die godsdienstige verval rondom ons? 

3. Kan ons dus maar stilbly indien ons sien dat mense verlore gaan? 

4. Hoe het Paulus volgens vers 21 en 22 respekvol oor die grens van 

“godsdiensvryheid” geloop?  

5. Watter slim aanknopingspunt gebruik Paulus om met hulle te kan praat en hoe 

sou ons dit vandag kon gebruik?  

6. Kyk na vers 30? Het Paulus die ongelowiges “veroordeel” met wat Hy hier vir 

hulle sê? Motiveer jou antwoord?  

7. Het Paulus probeer oortuig of getuig? En wat was die vrug op sy getuienis? 

 

Lees 2 Timoteus 4: 1 -5 

 

1. Wat leer hierdie Skrifgedeelte ons oor vandag se tema?  

 

Donderdag – 8 September 

Dagtema: Breek deur die grens van die verkeerde idee dat “Gaan dan heen” beteken 

dat ek fisies ver moet gaan om vir mense van Jesus te vertel!  

Nee, die mense is naby aan my, rondom my!  

 

Lees Handelinge 1: 8 

1. Wat leer hierdie teks ons oor die regte verstaan van Jesus se opdrag: ”Gaan 

dan heen en verkondig aan al die nasies”? Waar begin dit?  



2. Na wie het Jesus sy dissipels eerste gestuur? Kyk in Matteus 10: 5 – 8. Wat 

sou dit prakties vir ons beteken?  

3. Hoe het die verandering in ons politieke, sosiale en maatskaplike omgewing vir 

ons deure oopgemaak om “alle nasies” te bereik? Hoe lyk jou omgewing? Wie 

woon daar? Saam met wie gaan jou kinders skool toe? Hoe lyk jou 

werksomgewing? Wie werk vir jou? Is hulle nie almal geleenthede om voor te 

getuig nie?  

 

Lees Lukas 17: 26 – 37 

 

1. Wat leer hierdie gedeelte ons oor die mense rondom ons en hoekom ons 

teenoor hulle moet getuig? Kyk veral vers 34 en 35. 

2. Wat leer hierdie gedeelte ons oor die dringendheid waarmee ons moet getuig?  

 

Vrydag - 9 September 

Dagtema: Breek deur die grens van onkunde en inaktiwiteit. 

 

Baie gelowiges gebruik onkunde as verskoning waarom hulle aktief met ander mense 

oor Jesus praat nie. Ons bly uitstel met die gedagte dat dit iets is wat ons later by kan 

uitkom. Ons het reeds in gister se Bybelstudie gesien dat die tyd min is en dat ons nie 

kan uitstel nie.  

 

Lees 2 Petrus 1: 1 – 15 

 

1. Wat leer vers 1 – 4 ons oor alles wat ons van God ontvang het en watter kennis 

ons reeds besit?  

2. Wat leer hierdie gedeelte ons in vers 5 oor ons verantwoordelikheid om ons 

geloof en ons kennis te laat groei? 

3. Wat beteken hierdie opdrag prakties ten opsigte van jou kennis om jouself toe 

te rus om met ander oor Jesus te gaan praat? 

4. Wat is die betekenis van vers 10 met betrekking tot vandag se tema? 

5. Watter voorbeeld stel Paulus in vers 12 en 13 aan ons ten opsigte van ons 

verantwoordelikheid teenoor mekaar?   

6. Lees 1 Petrus 2: 1 – 5. Watter implikasies het hierdie verse vir jou 

verantwoordelikheid tot toerusting en aktief besig wees met jou opdrag om met 

ander oor Jesus te praat?  

 


